
la fepulture, tirent les corps du tombeau en prefence
des parens qui renouuellent leurs pleurs, & entrent
dans les premiers fentimens qu’ils auoient le iour des
funerailles. Ie me trouuay a ce {pectacle, & y inuitay
volontiers tous nos domeftiques; car ie ne penfe pas
qu’il fe puiffe voir au monde vne plus viue image &
vne plus parfaite reprefentation de ce que c’eft que
I’homme. Il eft vray qu’en France nos Cimetieres
prefchent puiffamment, & que tous ces os entafiez
les vns fur les autres fans difcretion des pauures
[197] d’auec les riches, ou des petits d’auec les
grands, font autant de voix qui nous crient continuel-
lement la penfée de: la mort, la vanité des chofes du
monde, & le mépris de la vie prefente: mais il me
femble que ce que font nos Sauuages a cette occafion
touche encor dauantage, & nous fait voir de plus
prés, & apprehender plus fenfiblement noftre mifere.
Car apres auoir fait ouuerture des tombeaux, ils vous
étallent fur la place toutes ces Carcaffes, & les laiffent
affez long temps ainfi découuertes, donnant tout loifir
aux fpectateurs d’apprendre vne bonne fois ce qu’ils
feront quelque iour. Les vnes font toutes déchar-
nées, & n’ont qu'vn parchemin {ur les os; les autres
ne font que comme recuites & boucannées, fans mon-
{trer quafi aucune apparence de pourriture ; & les
autres font encor toutes groiiillantes de vers. Les
parens s’eftant {uffifamment contentez de cette veug,
les couurent de belles robes de Caftor toutes neufues:
en fin au bout de quelque temps ils les décharnent,
& en enleuent la peau & la chair qu’ils iettent dans
le feu auec les robes & les nattes dont ils ont efté
enfeuelis. Pour les corps entiers de ceux qui [198]
font nouuellement morts, ils les laiffent en mefme



